Dilyn Iesu – Cwrs i Gristnogion newydd

Gwers 4 – Rwyt yn credu yn yr Iesu.

Pa wahaniaeth mae hynny’n ei wneud ym mywyd y teulu ac yn dy waith?
Cyflwyniad
Mae’r gwersi hyn ar gyfer Cristnogion newydd.  Yr athro fydd yn dysgu peth o’r wers. Bydd yn gofyn i chi siarad am rannau eraill o’r wers. Gallwch ofyn cwestiynau i’r athro hefyd.

Nodiadau i’r athro

Da fyddai dechrau pob gwers gyda peth addoliad a gweddïo.

1. Dylai’r athro rannu’r dosbarth yn grwpiau o chwech.  Bydd y grwpiau wedyn yn ceisio ateb y cwestiynau: ‘Rwyt ti’n credu yn Iesu.  Pa wahaniaeth mae hynny’n ei wneud ym mywyd y teulu ac yn dy waith?’ Dylid caniatáu tua 10 munud ar gyfer hyn.

2. Dylai’r athro ofyn i’r grwpiau am eu hatebion.

3. Dylai’r athro wedyn eu dysgu o’r nodiadau hyn.

Rhai pethau mae pobl yn ddweud

“Dw i’n credu yn Iesu. Mae hynny’n ddigon. Caf fyw fel dw i eisiau.”

· Yn wers gyntaf dwedon ni ei bod hi’n bwysig credu yn Iesu. Dim ond ti all benderfynu hyn. Ond dim ond y cam cyntaf ydy hynny.

· Mae geiriau’r Beibl yr un mor rymus heddiw, a hynny am ddau reswm.

· Cafodd y rhai sgwennodd y Beibl help gan Dduw. Dyna’r peth pwysicaf. Duw greodd ni. Mae o’n dangos sut dylem fyw trwy’r Beibl.
· Roedd y rhai sgwennodd y Beibl yn gwybod am fywyd. Mae’r teulu a gwaith yn rhan o’r hyn sgwennwyd amdano, teimladau da a drwg.  Mae’r pethau hyn yn bwysig i pob math o bobl ac yr un mor bwysig yn ein bywyd dyddiol heddiw.

“Mae un rhan o’r Beibl yn dweud un peth ar llall rhywbeth arall.  Dw i ddim yn deall.”

· Mae rhai rhannau o’r Beibl yn anodd i’w deall. Wrth ddarllen beth mae un rhan o’r Beibl yn ddweud am rhywbeth efallai dy fod yn credu dy fod yn deall, ond wrth ddarllen beth mae rhan arall o’r Beibl yn ddweud mae’n gallu ymddangos fel petai’n dweud y gwrthwyneb. Mae hyn yn golygu nad wyt wedi deall y ddau ddarn.

· Mae’r Beibl yn glir iawn am sut ddylem fyw ein bywydau.  Os nad wyt ti’n deall rhai manylion paid poeni’n ormodol.  Dylet edrych ar hyn sydd yn glir i ti a cheisio byw fel mae Duw am i ti fyw.

Agwedd newydd at fywyd

Pan fyddwn yn dilyn Iesu dyn ni’n byw bywyd hollol wahanol.  Mae’r Beibl yn dweud:

Mae canlyniadau gwrando ar y natur bechadurus yn gwbl amlwg: anfoesoldeb rhywiol, meddyliau mochaidd a penrhyddid llwyr; hefyd addoli eilun-dduwiau a dewiniaeth; a phethau fel casineb, ffraeo, cenfigen, gwylltio, uchelgais hunanol, rhaniadau, carfanau gwahanol, eiddigeddu, meddwi, partïon gwyllt, a phechodau tebyg. Dw i'n eich rhybuddio chi eto, fel dw i wedi gwneud o'r blaen, fydd pobl sy'n byw felly ddim yn cael perthyn i deyrnas Dduw.  

Ond dyma’r ffrwyth mae’r Ysbryd Glân yn ei dyfu yn ein bywydau ni: cariad, llawenydd, heddwch dwfn, amynedd, caredigrwydd, daioni, ffyddlondeb, addfwynder a hunanreolaeth. Does dim cyfraith yn erbyn pethau felly.” 
(Galatiaid 5:19-23)
Un o ddilynwyr Iesu sgwennodd y geiriau hyn er mwyn helpu Cristnogion newydd. Am ei fod o eisiau iddyn nhw ddilyn Iesu y sgwennodd o am ddwy ffordd hollol wahanol o fyw. Dangosodd fod rhai pethau y dylet eu gwneud fel Cristion a phethau eraill na ddylet eu gwneud. Pethau ydy’r rhain oeddet ti’n eu gwneud cyn i ti ddod yn Gristion. Pethau mae dy gymdogion yn eu gwneud efallai.  Beth ydy’r pethau y dylet ti stopio eu gwneud?
Pethau na ddylet eu gwneud

· Dylet beidio bod yn ofergoelus na chael dim i’w wneud â gweithredoedd drwg. Llwyddodd Iesu i drechu’r drwg.  Paid ofni drygioni a bod yn gaeth i unrhyw weithred ddrwg.

· Dim ond o fewn priodas dylet gael cyfathrach rywiol. Mae’r Beibl yn dweud mai ar gyfer gŵr a’i wraig mae cyfathrach rywiol, a hynny o fewn cwlwm priodas. Dydy cyfathrach ddim ar gyfer pobl o’r un rhyw nac i’r rhai sy’n ddi-briod.

· Dylet ti ddim casáu neb. Os wyt yn casáu rhywun, gall hynny olygu dy fod am eu brifo.  Dydy teimladau fel hyn ddim yn rhai iawn i Gristion.  Roedd Duw yn dy garu hyd yn oed pan nad oeddet ti’n ei nabod. Mae o’n dweud y dylet garu eraill a maddau iddyn nhw.
· Dylet byth feddwi. Mae rhai yn meddwi neu gymryd cyffuriau am eu bod nhw’n drist. Mae nhw’n meddwl y bydd hyn yn eu helpu i anghofio pethau drwg yn eu bywydau. Ond gall alcohol a chyffuriau greu problemau. Yr ateb ydy peidio troi at alcohol ond troi at Iesu. Dydy Cristnogion ddim i fod i feddwi. Mae gynnon nhw ffordd well i fyw.
· Mae na rybudd yma. Mae’r Beibl yn dweud y dylem stopio gwneud pethau drwg. Does dim lle i ni gyda Duw os ydyn ni’n parhau i wneud pethau drwg.
Efallai ei bod hi’n anodd i ti stopio gwneud pethau drwg am eu bod nhw bellach yn arferiad.

Beth ddylet ti wneud?

· Dylet ddweud sori wrth Dduw am y pethau drwg wyt ti wedi eu gwneud.  Dylet wedyn geisio peidio gwneud y pethau drwg hynny.  Os wyt ti’n methu, dywed sori wrth Dduw eto. Trïa wneud pethau da yn unig.

· Rwyt ti am stopio gwneud rhywbeth drwg. Gall dweud wrth un person arall fod o help i ti – un person fydd yn dy helpu i orchfygu’r arferiad drwy ofyn i ti dro ar ôl tro os wyt ti wedi ennill y frwydr. Gall hyn dy helpu i drechu’r arferiad drwg.

Dyma mae’r Beibl yn ddweud am ffordd Duw, a sut gall ein helpu:

Mae canlyniadau gwrando ar y natur bechadurus yn gwbl amlwg: anfoesoldeb rhywiol, meddyliau mochaidd a penrhyddid llwyr; hefyd addoli eilun-dduwiau a dewiniaeth; a phethau fel casineb, ffraeo, cenfigen, gwylltio, uchelgais hunanol, rhaniadau, carfanau gwahanol, eiddigeddu, meddwi, partïon gwyllt, a phechodau tebyg. Dw i'n eich rhybuddio chi eto, fel dw i wedi gwneud o'r blaen, fydd pobl sy'n byw felly ddim yn cael perthyn i deyrnas Dduw.  

Ond dyma’r ffrwyth mae’r Ysbryd Glân yn ei dyfu yn ein bywydau ni: cariad, llawenydd, heddwch dwfn, amynedd, caredigrwydd, daioni, ffyddlondeb, addfwynder a hunanreolaeth. Does dim cyfraith yn erbyn pethau felly.” 
(Galatiaid 5:19-23)
Fedri di ddim brwydro’r pethau hyn yn dy nerth dy hun. Ond mae Duw yn barod i dy helpu bob amser. Mae ei Ysbryd Glân yn rhan o fywyd pob Cristion.  Mae’r Ysbryd Glân yn rhoi cymeriad newydd i ti, ac mae sôn am y cymeriad hwn yn y Beibl. Dylet edrych am ffyrdd i ddangos dy fod yn caru eraill. Dylet fod yn garedig tuag at eraill. Drwy fyw fel hyn byddi’n gweithio gyda’r Ysbryd Glân.  Bydd dy fywyd yn newid. Mae’r adnodau yn siarad am ‘chwantau hunanol’. Rhaid i ti ddewis y ffordd rwyt ti am fyw.  Wrth fyw’n hunanol byddi’n dewis ffordd o fyw sydd ddim yn iawn i Gristion.  Os wyt ti’n dewis byw fel mae’r Ysbryd Glân am i ti fyw, yna byddi’n dewis y ffordd mae Duw am i ti fyw.
Agwedd Newydd tuag at Briodas a Bywyd Teuluol

Rydyn ni’n treulio llawer iawn o amser gyda’n teuluoedd. Mae hyn yn rhan bwysig o’n bywydau. Mae angen meddwl am sut mae Duw am i ni fyw y bywyd teuluol. Mae’r Beibl yn dweud lot fawr am fywyd priodasol a bywyd teuluol.  Rhoddodd Duw deuluoedd i ni am fod y teulu yn rhan o’i gynllun. Roedd y rhai sgwennodd y Beibl yn gwybod am hyn.  Roedden nhw’n gwybod y gall problemau godi mewn bywyd teuluol a phriodasol.  Roedd pobl eu cyfnod nhw yn cael yr un problemau â ni. Mae’r Beibl yn dweud:

“Pan greodd Duw bopeth ar y dechrau cyntaf, gwnaeth bobl ‘yn wryw ac yn fenyw'.   Felly bydd dyn yn gadael ei dad a'i fam, ac yn cael ei uno â'i wraig, a bydd y ddau yn dod yn un. Dim dau berson ar wahân ydyn nhw wedyn, ond uned.” (Marc 10:6-8)

Dyma oedd cynllun Duw. Mae o am i ddynion a merched briodi. Mae o eisiau iddyn nhw dreulio gweddill eu bywydau gyda’i gilydd. Mae o am iddyn nhw fwynhau bywyd a bod yn hapus yng nghwmni ei gilydd.  Sut mae gwneud bywyd priodasol yn hapus. Mae’r Beibl yn dweud sut mae gwneud hyn wrth wŷr a gwragedd. Wrth y gwragedd mae’n dweud:
“Chi'r gwragedd yn atebol i’ch gwŷr fel i’r Arglwydd ei hun.  O’r gŵr mae’r wraig yn tarddu, fel mae’r eglwys yn tarddu o’r Meseia (rhoddodd ei fywyd i’w hachub hi!)” (Effesiaid 5: 22-23)

Beth yw ystyr yr adnod hon? Mae’n golygu na ddylai gwragedd fod yn hunanol. Ddylen nhw ddim meddwl ‘Beth dw i eisiau?’ Dylen nhw feddwl ‘Beth mae fy ngŵr eisiau?’ Dylen nhw ystyried gynta beth mae’r gŵr yn feddwl sy’n iawn. Mae rhai yn meddwl nad yw hyn yn ffordd dda i fyw ac y bydd y gŵr yn hunanol. Yna bydd ei wraig yn drist.  Ond mae’r Beibl yn dweud fod hyn yn iawn.  Dyma sut y dylai gwragedd ddangos eu bod yn caru eu gwŷr.  Dylai gwragedd weddïo dros eu gwŷr hefyd. Dylai gwraig ddangos ei bod yn parchu ei gŵr, er efallai nad yw ei gŵr hi yn Gristion. Gall ei hagwedd hi newid y dyn.

Mae’r Beibl yn dweud wrth wŷr:

“Chi’r gwŷr, rhaid i chi garu eich gwragedd yn union fel mae'r Meseia wedi caru'r eglwys. Rhoddodd ei fywyd yn aberth drosti,” (Effesiaid 5:25)

Efallai fod gwŷr yn hapus i wrando ar y cyngor mae’r Beibl yn ei roi i’r gwragedd, ond mae yna gyngor ar gyfer gwŷr sydd yn anodd i’w ddilyn.  Dylai gwŷr garu eu gwragedd fel y carodd Iesu yr eglwys. Sut wnaeth Iesu hyn?  Bu farw, er mwyn ein troi ni yn ôl at Dduw. Felly ddylai gwŷr ddim meddwl ‘Beth dw i eisiau?’ Dylen nhw feddwl ‘Beth mae fy ngwraig i eisiau?’ Dylai gŵr feddwl am holl anghenion ei wraig gyntaf.  Mae rhai dynion yn credu nad yw hyn yn ffordd dda i fyw.  Mae nhw’n meddwl y bydd pobl eraill yn chwerthin ar eu pennau. Ond nid felly mae hi efo Cristnogion. Mae’r Beibl yn dweud y dylai gŵr a gwraig garu’i gilydd. Wedyn byddan nhw’n cael bywyd priodasol hapus. Mae’r Beibl yn dweud:
“Dylech fod yn atebol i’ch gilydd fel arwydd o’ch parch at y Meseia ei hun.”  (Effesiaid 5:21)

Dyn ni wedi clywed eisoes mai dim ond ar gyfer gŵr a gwraig y mae cyfathrach rywiol. Mae’r Beibl hefyd yn sôn am blant:

“Rhaid i chi'r plant fod yn ufudd i'ch rhieni bob amser, am fod hynny’n plesio'r Arglwydd.  Rhaid i chi’r tadau beidio bod mor galed ar eich plant nes eu bod nhw’n digalonni. (Colosiaid 3:20-21)

Wyt ti’n riant? Wyt ti’n curo dy blant?  Wyt ti’n gweiddi arnyn nhw?  Gall y pethau yma eu gorfodi i ufuddhau ond fe all wneud iddyn nhw dy gasáu di hefyd. Mae rhai plant yn dianc oddo cartre.  Mae’r adnod hon yn dweud, ‘Paid â gwneud i dy blant ddigalonni’. Annog nhw.  Bydd yn garedig.  Oes, mae angen dweud y drefn weithiau, ond dylet hefyd eu hannog.  Dyna ddyletswydd rhiant. Cofia y dylet sôn am Iesu hefyd. 
Wyt ti’n blentyn? Wyt ti’n gwrthod gwrando ar dy rieni?  Wyt ti’n ateb nôl?  Maen nhw am i ti gael y gorau o bopeth.  Mae’r Beibl yn dweud y dylet fod yn ufudd iddyn nhw.  Bydd hyn yn plesio Duw.

Alli di ddeall mor wahanol y gall bywyd teuluol fod i Gristnogion? Y prif wahaniaeth yw ein bod yn meddwl am Iesu gyntaf.  Y cwestiwn cyntaf i unrhyw broblem yw, ‘Beth fyddai Iesu’n ei wneud?’  Roedd Iesu yn meddwl am eraill gyntaf bob amser, a’u hanghenion. Doedd o byth yn meddwl amdano’i hun gyntaf.  Felly dylen ni fod yn meddwl amdano fo ac eraill gynta, ac wedyn beth dyn ni ei eisiau.  Dyma’r newid mwyaf. Stopio bod yn hunanol a cheisio byw fel Iesu.
Agwedd Newydd at Waith 

Mae’n rhaid i’r rhan fwyaf ohonom weithio. Os ydyn ni’n gallu, yna dylen ni weithio.  Mae’r Beibl yn dweud:

“Ond dyn ni wedi clywed bod rhai ohonoch chi'n diogi. Pobl yn treulio’u hamser yn busnesa yn lle gweithio.  Mae gynnon ni awdurdod yr Arglwydd i ddweud wrth bobl felly, a phwyso arnyn nhw, i fyw fel y dylen nhw a dechrau ennill eu bara menyn.”  (2 Thesalonoiaid 3:11-12)

Cawsom ein creu gan Dduw i fyw bywydau ffrwythlon. Ddylen ni ddim siarad tu ôl i gefn pobl eraill. Mae’r Beibl yn dweud y dylem wneud ein gorau glas pob amser hefyd:
“Chi sy'n gaethweision, byddwch yn gwbl ufudd i'ch meistri daearol, a dangos parch go iawn atyn nhw. Gweithiwch yn galed, yn union fel taech chi’n gweithio i’r Meseia ei hun – nid dim ond er mwyn ennill ffafr y meistr pan mae’n eich gwylio chi.  Fel caethweision y Meseia, ewch ati o ddifri i wneud beth mae Duw am i chi ei wneud.” (Effesiaid 6:5-6)

Mae’r adnod hon yn dweud y dylem wneud ein gorau glas pob amser ym mhob dim dyn ni’n ei wneud. Dylai ein hymddygiad ddangos fod Iesu wedi ein newid ni er gwell. Dylem hefyd siarad â’n cydweithwyr am Iesu.

Adnod i’w chofio

Prif bwrpas y wers hon oedd ateb y cwestiwn. ‘Sut allwn ni fod yn well Cristnogion?’ Dylai fod gwahaniaeth amlwg yn ein cartre gyda’r teulu ac yn ein gwaith. Cofia dy fod wedi dod yn ddisgybl i Iesu.  Wyt ti’n cofio ystyr y gair ‘disgybl’?  Mae’n golygu dod yn debycach i Iesu.
Down â’r wers hon i ben efo adnod i ti ei chofio. Ond cyn hynny beth am edrych ar adnod yr wythnos diwethaf.  Wyt ti’n ei chofio?

(Nodyn i’r athro.  Gofyn iddyn nhw adrodd yr adnod ar eu cof)

“Fel taswn i mewn ras, dw i’n rhedeg at y llinell derfyn gyda’r bwriad o ennill! Dw i am ennill y wobr sydd gan Dduw ar ein cyfer ni. Ei alwad i'r nefoedd, o achos beth wnaeth y Meseia Iesu.”  (Philipiaid 3:14)

Dyma’r adnod ar gyfer y wers hon:
“Am fod popeth yn mynd i gael ei ddinistrio fel hyn, mae’n amlwg sut bobl ddylen ni fod!  Dylen ni fyw bywydau glân sy’n rhoi Duw yn y canol, ac edrych ymlaen yn frwd i ddiwrnod mawr Duw ddod. Dyna pryd fydd popeth yn yr awyr yn cael ei ddinistrio gan dân, a’r elfennau yn toddi yn y gwres.” (2 Pedr 3:11-12)

Mae’r adnod hon yn ein hatgoffa y dylen ni fyw fel mae Duw am i ni fyw.  Mae’n dweud hefyd y bydd Iesu yn dod yn ôl rhywbryd.  Dyn ni eisiau i’r diwrnod hwnnw ddod yn fuan achos bydd Duw yn creu nefoedd a daear newydd ar y diwrnod hwnnw. Bydd y cyfan sy’n ddrwg yn cael ei ddinistrio.  Byddwn yn cael bod gyda Duw am byth. 

Dweda'r adnod hon pob dydd. Gofyn i Dduw dy wneud yn Gristion gwell pob dydd o’th fywyd.

